
Kalaallit Nunaata siunissami pisortatigoortumik inuiattut erinarsuutissaa pillugu qanoq 

aalajangiisoqarsinnaaneranut periaatsinik assigiinngitsunik imalimmik 

aalajangiinissamut tunngavissiamik Naalakkersuisut suliaqarnissaat, 

kingusinnerpaamillu UKA 2027-mi Inatsisartunut saqqummiussinissaat pillugu 

Inatsisartut aalajangiiffigisassaattut siunnersuut. Aalajangiinissamut tunngavissiami 

maanna aaqqissuussinerup ingerlatiinnarneqarsinnaanera, inuiattut erinarsuutit 

maanna atorneqartut arlaata pisortatigoortumik toqqarneqarsinnaanera imaluunniit 

inuiattut erinarsuummik nutaamik pilersitsinissaq siunertaralugu suliassap 

aallartinneqarsinnaanera qulaajarneqassapput. Aamma politikkikkut, 

eqqumiitsuliornikkut innuttaasullu peqataatinneqarnissaannut periarfissat 

nassuiarneqassapput. 

(Inatsisartuni ilaasortaq Aqqalu C. Jerimiassen, Atassut) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 

Aappassaaneerneqarnera 
 

Naalakkersuisut sinnerlugit Kultureqarnermut, Ilinniartitaanermut, Ilisimatusarnermut 

Ilageeqarnermullu ataatsimiititaliaq siunnersuummik suliarinninneranut kiisalu 

Ataatsimiititaliap isumaliutissiissuteqarneranut qujassuteqarfigaara. 

 

Naalakkersuisut maluginiarpaat ataatsimiititaliap isumaqatigiittup Naalakkersuisut 

allannguutissatut siunnersuutaat akuerineqassasoq inassutigigaa. 

 

Naalakkersuisut aamma maluginiarpaat taasititsinermi taasissutissat pillugit 

paasissutissiinissamut kiisalu meeqqat pisortatigoortumik inuiattut erinarsuutitta 

ilinniarnissaanut periarfissaat pillugit ataatsimiititaliap kaammattuutigigaa. 

 

Taamatut oqaaseqarluta Naalakkersuisut allannguutissatut siunnersuut akuerisassanngorlugu 

inassutigaat. 

 

 

 


